
 “ДАДАТКОВАЕ ПАСТАНАЎЛЕННЕ АБ ЎСТАЛЯВАННІ ГІЛЬДЫЙ” 1824 ГОДА ЯК СПРОБА ЎВЯДЗЕННЯ ПАТЭНТНАЙ СІСТЭМЫ АБКЛАДАННЯ ГАНДЛЮ 
Дамінантнай фігурай у гандлёвай сферы беларускага рэгіёна ў канцы ХVIII – першай трэці ХIХ ст. з’яўлялася гільдыйскае купецтва. Станаўленню гандлёва-прадпрымальніцкай функцыі гільдыйскіх купцоў садзейнічалі працэсы, якія адбываліся ў заканадаўча-прававой сферы Расійскай дзяржавы ў акрэслены перыяд. На сярэдзіну 1780-х гг. прыпадае канчатковае афармленне падзелу купецтва на тры гільдыі. У аснову гэткага размежавання быў пакладзены маёмасны цэнз, які паступова ўзрастаў у канцы ХVIII - першай чвэрці ХIХ ст. З 1775 г. па 1807 г. мінімальны памер абвяшчаемага капітала ўзрос для купцоў 1-й гільдыі ў пяць разоў, для 2-й гільдыі - ў дваццаць разоў, для 3-й гільдыі - ў шаснаццаць разоў. Паралельна з ім павялічваўся гільдыйскі збор. Гандлёвае абкладанне, лічачыся з рознымі саслоўнымі правамі, было нераўнамерным і не ўсеагульным – гэта быў свайго рода гандлёвы падатак, які спаганяўся не па памерах гандлю, не па нейкаму дакладна вызначанаму прамысловаму кадастру, а па сумах добраахвотна заяўленых кожнай асобай капіталаў. Захады з боку ўрада аптымізаваць гандлёвыя працэсы выліліся ў прыняцце патэнтнай сістэмы (1824г.). 

Пасля ўступлення на пост Міністра фінансаў графа Е.Ф. Канкрына (1823г.), быў адразу зроблены акцэнт на недахопах гандлёвага абкладання. Пры гэтым новы міністр знаходзіў усю сістэму гільдыйскага абкладання няправільнай і крайне цяжкай для дробных гандляроў, асабліва для пачынаючых гандаль, так як гільдыйскі збор, які браўся ў пачатку года, адымаў у іх частку капітала, перш чым апошні мог быць пушчаны ў гандлёвы абарот. Да таго ж працэнтны падатак з гільдыйскіх капіталаў даваў зборшчыкам права праглядаць купецкія кнігі, каб упэўніца ў правільнасці абвяшчэння капіталаў. Натуральна, што гандляры ў выніку прымянення такіх “абмежавальных правілаў” пачалі, па магчымасці, ухіляцца ад плацяжу гільдыйскай пошліны і часта пераходзілі ў мяшчанства. Тым больш, што неакрэсленасць гандлёвых правоў, прадастаўленых мяшчанам, давала магчымасць займацца разнастайнымі гандлёвамі прамысламі. Паміж падаткамі купцоў 3-й гільдыі і мяшчанамі не існавала ніякай суразмернасці: у некаторых павятовых гарадах гандлярам увогуле не было патрэбы аплочваць павіннасці па 3-й гільдыі. Аб гэтым сведчаць наступныя прыклады.

У Слоніме ў 1822 г. ніхто з асяроддзя гандлюючых мяшчан не выявіў жадання запісацца ў гільдыйскае купецтва з абвяшчэннем належнага капітала. Затое 136 чалавек ажыццяўлялі гандаль па мяшчанскаму праву (на суму ад 25 да 1 000 руб.) без атрымання даверанасцяў прыказчыкаў, сядзельцаў, арцельшчыкаў, і толькі два гандляры выступалі ў якасці камісіянераў Пружанскага купца 1-й гільды Б.І. Перлштэйна, мелі даверанасці на суму 1 600 (Л.Г. Ліпштын) і 1 500 (В.Я. Мецык) руб. [5, воп.1. спр 2642, арк.4, 20-27 адв.]. Навагрудскі гараднічы паведамляў аб тым, што ў горадзе акрамя двух прыказчыкаў гродзенскага 1-й гільдыі купца М. Эбера — Б. Сапатніцкага і Г. Гаркавай — розным дробным мяшчанскім таварам ажыццяўляць торг на суму ад 30 да 1 000 руб. 88 чалавек [5, воп.1. спр 2642, арк.29 адв.-33 адв.]. Па звестках Ваўкавыскага земскага спраўніка за 1822 г. мяшчанскім правам на гандаль карысталася 18 чалавек і толькі 3 гандляры прадстаўлялі інтарэсы першастацейных купцоў, валодалі даверанасцямі прыказчыкаў, вялі неабходную дакументацыю (таварную і грашовую кнігі, кнігу даўгоў, кнігу хатніх расходаў) [5, воп.1. спр 2642, арк. 36 адв., 37].

Для ліквідацыі існуючых хібаў у гандлёвым абкладанні 14 лістапада 1824г. было выдана “Дадатковае пастанаўленне аб усталяванні гільдый і аб гандлі іншых станаў” [7, Т.39, №30115]. З увядзеннем адзначанага закона, пачынаецца другі перыяд у развіцці заканадаўства аб гандлёва-прамысловым абкладанні, якое прыняло на гэты раз форму патэнтнай сістэмы, якая была запазычана, хучэй за ўсё, з Францыі.

Галоўнае адрознене закона 1824 г. ад папярэдніх гандлёвых пастаноў заключалася ў наступным:

1. Гільдыйскі падатак замест працэнтнага збора з абвяшчаемых капіталаў ператвараўся ў нязменны аклад, спаганяемы за пасведчанне на права гандлю. Купцы вызваляліся ад неабходнасці прадастаўляць для прагляду і засведчання свае кнігі. Нагадаем, што па Указу Сената (24 лістапада 1821 г.) купцы абавязваліся браць тры кнігі. У прыватнасці, пружанскі купец 1-й гільдыі Беніамін Іцкавіч Перлштэйн, абвясціўшы капітал 50 000 руб., абавязваўся набыць адну кнігу (“журнал”) на 150 старонак па цане 2 руб. за старонку, другую (“касса”) - на 100 старонак і трэцюю (“гаўптбух” ці “гросбух”) – на 50 лістах па той жа цане [4, воп.1, спр.2642, арк.6].

2. Для раўнамернасці абкладання, а ў большай меры з фіскальнай мэтай, у гандлёвае абкладанне ўводзіўся новы пачатак – білетны збор з празмернай супраць вызначанай колькасці крамаў (“лавок”) (пад “лавками” разумеліся не толькі гандлёвыя, але і прамысловыя ўстановы).
3. Мяшчане, якія раней былі вызвалены ад прамысловага абкладання, абавязваліся набываць асобыя пасведчанні [1, с.7].
Гандлёвыя правы купцоў, дараваныя ім “Гарадавым палажэннем” 1785 г. і наступнымі ўзаканеннямі, па “Дадатковаму пастанаўленню” 1824 г. былі больш дакладна вызначаны, а галоўнае – прыведзены ў сістэму і аформлены. Новае палажэнне якасна змяняла становішча купцоў 2-й гільдыі, дазволіўшы ім ўдзельнічаць ў замежным гандлі, праўда, з некаторымі абмежаваннямі; больш дакладна вызначыла правы купцоў 3-й гільдыі (абмяжоўвала колькасць эксплуатуемых гандлёвых устаноў, дазваляла ўтрымліваць мануфактуры, уступаць у падрады і водкупы).

“Дадатковае пастанаўленне” 1824 г. садзейнічала таму, што сярод гільдыйскага купецтва вылучалася дзве групы купцоў. Да першай адносіліся тыя з іх, хто здзейсняў продаж і куплю тавараў оптам у розных населеных пунктах і на кірмашах, да другой - тыя, хто займаўся рознічным гандлем праз розныя ўстановы.

Сярод купцоў першай групы пачэснае месца займалі буйныя гандляры. Яны праводзілі таварна-грашовыя аперацыі не толькі ў беларускіх гарадах і мястэчках, але і ў вялікарускіх, і ўкраінскіх населеных пунктах. Брэсцкі 2-й гільдыі купец Л. Варгафцік праз сваіх камісіянераў і прыказчыкаў ажыццяўляў гандаль на кірмашах беларускіх мястэчак Бешанковічы (Віцебская губерня), Хіславічы і Любавічы (Магілёўская губерня), Зэльва (Гродзенская губерня), а таксама на кантрактавых кірмашах у Кіеве, Нежыне, Кралявіцы (Чарнігаўская губерня), Бердзічаве (Валынская губерня), Ромнах (Палтаўская губерня); купцы 2-й гільдыі П. Ісаеў і І. Скварцоў гандлявалі ў Маскве і Пецярбургу, на Макар’еўскім і Ромненскіх кірмашах [5, воп.27, спр.34, арк.52]. Выкарыстоўваючы сваіх прыказчыкаў і камісіянераў буйныя беларускія купцы бывалі ў розных кутках Расіі: 1-й гільдыі мінскі купец Я. Гурэвіч праводзіў закупку тавараў у Пецярбургу, 1-й гільдыі купец Вальпянскі – у Калужскай, Арлоўскай і Харкаўскай губернях. Паездкі беларускіх купцоў у сталіцы - Маскву і Пецярбург – і на расійскія кірмашы былі звычайнай справай і прыкладаў такіх вялікая колькасць у архіўных справах па выдачы пашпартоў [5, воп.3, спр.428, арк.21- 21 адв.; воп.27, спр.33, арк.3-3 адв.; 6, воп.1, спр.380, арк.4-23; спр.551, 904, 1019 і інш.].

Значная частка першастацейных купцоў аддавала перавагу гандлю на рэгіянальным (у адносінах да агульнарасійскага) беларускім рынку, наладжваючы шырокую сетку гандлёвых каналаў і фарміруючы адпаведны штат гандляроў. Напрыклад, гродзенскі 1-й гільдыі купец М. Эбер меў чатырох камісіянераў (1 - у Міры, 1 - у Ружанах, 2 - у Ваўкавыску), чатырох прыказчыкаў (2 - у Міры, 2 - у Навагрудку) і сем сядзельцаў-кантрактнікаў у Гродне. Бадай адзін з самых вядомых купцоў 1-й гільдыі дадзенага перыяду Б. Перлштэйн разгортваў гандлёва-прадпрымальніцкую дзейнасць праз ваўкавыскага прыказчыка О.Файнзільберга, кобрынскіх камісіянераў Б.Шэйнбаўма, А.Салавейчыка, Б.Мінца, Ш.Гезеса, брэсцкага 3-й гільдыі купца Л.Варгафціка, брэсцкіх камісіянераў братоў Рубінроўтаў, брэсцкіх прыказчыкаў Г.Казусаву, М.Наймарка, слонімскіх камісіянераў Л.Ліпштына, З.Гроўзгаўза, В.Енкеліовіча. Акрамя гэтага, ён валодаў трыма крамамі ў Пружанах, у якіх гандлявалі яго жонка, сын і сам Б.Перлштэйн [5, воп.1, спр.2642, арк. 15-64].

Памеры капіталаў, абвяшчаемых па гільдыях, паводле “Дадатковага пастанаўлення” 1824 г. заставаліся ранейшымі, а іменна: для 1-й гільдыі – 50 000, для 2-й – 20 000, для 3-й – 8 000 руб. Прамысловае аблажэнне купецтва было пры гэтым значна ніжэйшым – у 1,4 раза (па звестках П.Г. Рындзюнскага) [8, с.127, 167]. Купцы 1-й і 2-й гільдый павінны былі плаціць з капітала 4% гільдыйскага падатку, 10% з падатнага рубля на ўсталяванне сухапутных і водных шляхоў, ¼ % з капітала на земскія павіннасці і столькі ж у гарадскую казну. Купцы 3-й гільдыі абавязваліся ўносіць 2 ½ % з капітала ў выглядзе гільдыйскага падатку, 10% - на ўсталяванне шляхоў зносін і ¼ % - у гарадскі бюджэт [4, с.125].

У адпаведнасці з гэтымі састаўнымі часткамі падатка фарміравалася адпаведная плата за гільдыйскае пасведчанне: для купца 1-й гільдыі – 2 200 руб., 2-й гільдыі – 880 руб., 3-й гільдыі – 220 руб. У ільготных губернях, да якіх адносіліся беларускія губерні, а таксама Беластоцкая вобласць, з купцоў 3-й гільдыі, акрамя запісаных у губернскіх і партовых гарадах, меркавалася збіраць на працягу дзесяці гадоў 1½ % гільдыйскага падатку, па 10% на ўсталяванне шляхоў зносін, ¼ % з капітала на земскія павіннасці і ¼% - у гарадскі бюджэт. Таму плата за пасведчанне для купца 3-й гільдыі ў акрэсленых губернях складала 132 руб. [4, с.126].

Звыш пазначаных збораў за пасведчанне на права гандлю, спаганяўшыхся з розных саслоўяў у розным памеры, Палажэнне 1824 г. уводзіла новы збор за білеты на крамы (гл. дадатак 1). 
ДАДАТАК 1

Цэны пасведчанняў на права гандлю і білетаў за крамы (1824 г.) [2, с.45-46].
	Катэгорыі гандляроў
	За песведчанне,

руб.
	За білет, руб.

	
	
	сталіцах
	іншых месцах

	Купец 1-й гільдыі
	2 200
	100
	75

	Купец 2-й гільдыі
	880
	100
	75

	Купец 3-й гільдыі
	220
	75
	50

	Купец 3-й гільдыі (ільготныя губерні)
	132
	50
	50

	Гандлюючыя мяшчане:
	
	
	

	- у сталіцах
	120
	50
	-

	- у губернскіх партовых і памежных гарадах з таможнямі
	80
	-
	30

	- у ільготных губернях 
	60
	-
	20

	- у павятовых і заштатных гарадах і мястэчках
	60
	-
	20

	- у павятовых і заштатных гарадах ільготных губерняў
	40
	-
	15

	Гандлюючыя сяляне:
	
	
	

	- пасведчанне І рода
	2 600
	100
	75

	- пасведчанне ІІ рода
	1 100
	100
	75

	- пасведчанне ІІІ рода
	400
	75
	50

	- пасведчанне ІV рода
	150
	50
	50

	- пасведчанне V рода
	40
	50
	50

	- пасведчанне VІ рода
	25
	50
	50

	Прыказчык І класа
	80
	50
	50

	Прыказчык ІІ класа
	40
	50
	50


Купцы ўсіх трох гільдый, як і сяляне, гандлюючыя па пасведчаннях трох першых родаў, пры набыцці пасведчанняў атрымлівалі па тры білеты на крамы без аплаты, а на кожную лішнюю абавязваліся браць асобныя білеты з адпаведнаю платаю.

Такім чынам, “Дадатковае пастанаўленне” 1824 г., уводзячы патэнтную сістэму абкладання гандлю, суадносіла гэтае абкладанне не столькі з гандлёвымі, колькі з саслоўнымі правамі плацельшчыкаў, адводзячы кожнаму саслоўю як бы асобыя гандлёвыя правы. Празмернасць падатковых ставак вымушала мяшчан займацца прадпрымальніцтвам без атрымання патэнта. Па гэтай жа прычыне скарачалася колькасць гандлюючых сялян. Увядзеннем білетнага збора на крамы, аўтары гільдыйскай рэформы відавочна імкнуліся дасягнуць хаця б некаторай раўнамернасці ў асяроддзі гандлюючых аднаго і таго ж класа, у залежнасці ад колькасці ўтрымліваемых устаноў. Павышэнне даходаў ад гандлёва-прамысловага абкладяння магло адбыцца толькі пры ўмове далейшага ўдасканалення гільдыйскіх прававых нормаў.

